
        
            
                
            
        

    
	БАДАРЧНЫ ҮЛГЭРҮҮД

	 

	“Хүүхдийн төв номын сан” Улаанбаатар хотноо 2012 онд эрхлэн хэвлүүлсэн "Монгол ардын аман зохиолын дээж - Үлгэр" цуврал CD эхээс

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АДУУ МАНАСАН НЬ

	Нэгэн өдөр Баадайнд нэг танил нь ирээд:

	— Баадай минь энэ шөнө чи манайд адуу манаж өгөөч, хүн олдохгүй байна гэж гуйсанд Баадай дуртайяа зөвшөөрч гэнэ. Тэгээд Баадай адуу манагч хүн гэгдэн өдөржин бэлтгэж, хоол цайг нь идэж ууж амраад оройхон болоход Баадай нөгөө адууны эзнээс:

	— Адуу манах хэцүү юу хөө! гэж асуусанд: 

	— Адуу ч манахад амархаан, ганцхан шөнийг өнгөрөөж үүр цайлгах л хэцүү дээ! гэж гэнэ. Баадай адууг нь туугаад гарч гэнэ, Маргааш өглөө нь Баадай нөгөө айлын гэрийн гадаа хоосон хүрч ирээд:

	— Адуу ч яах вэ үүр цайх нь цайлаа одоо яах вэ гэсэнд гэрийн эзэн:

	— Баадай минь адуугаа яав аа? гэсэнд Баадай:

	— Би адууг чинь ч хараагүй шүү, харин хэцүүгээр нь шөнийн нь манаад арайхийж үүр цайлгалаа гэж гэнэ.

	 


АЗТАЙ ГУТАЛ

	Баадай бадарч гэрээсээ гараад цааш явж байтал саахалт айлын эзэн хонь хариулж яваа нь харагдсанд Баадай хоёр гутлаа тайлж хавчиг үүрэгтээ хийгээд хаврын зулзаган ногоон дээгүүр хөл нүцгэн жирийлгэсээр хонин дундуур нь гарч явтал нөгөө хоньчин хүн Баадайг хараад:

	— Баадай минь хаашаа одох нь вэ? гэж асуусанд Баадай:

	— Баруун зуу орохоор явж байна аа! гэж хэлэв. Баадайг хөл нүцгэн явж байгааг тэр хүн хараад их л гайхан:

	— Та ийм хол газар явах мөртөө юунд хөл нүцгэн гэрээсээ гарав аа! гэж асуусанд Баадай ийн хэлжээ.

	— Би тэр жил Баруун зууд мөргөөд буцахдаа гутлаа мартчихсан юм л даа. Одоо тэр гутлаа авах гэж яваа болохоор бас нэг илүү гутлаар юу хийх вэ. Аягүй бол буцахдаа үүрэх болно шүү дээ! гэж хэлсэнд тэр хоньчин Баадайг өрөвдөх сэтгэл төрж:

	— Та миний муу гутлыг өмсөөд яв! буцааж авчрах хэрэггүй. Урагдсан газар нь хаяарай гэж хэлээд гутлаа тайлж өгсөнд Баадай:

	— Таны гутал тун азтай юм байна. Надтай хамт Баруун зуу ордог байна шүү! гэсэнд тэр хоньчин маш их баярлан замдаа сайн явахыг ерөөгөөд хөл нүцгэн хоцров гэнэ.

	 


АЙРАГ ДЭЭЖИЛСЭН НЬ

	Баадай бадарч нэг удаа гүү барьсан айлд очвол айлын эзэн сайхан тос даасан шар айраг зооглож суусан мөртөө Баадайд усаар хярамласан айраг хийж өгсөнд Баадай айргийг хоёр гардан аваад айраг дээжлэх уншлагын аялгуугаар хэлсэн нь:

	 

	Цэхэр нүдэн цээлэн буу!

	Чонон нүдэн чодлоон буу!

	Усан хүрээ баадай буу!

	Уухын түрүүч өршөөн буу!

	Умаа хум!

	 

	гэсэнд айлын эзэн санаа зовохдоо өөрийнхөө баруун гарын сайн айрганаас нэг хулыг хийж Баадайд барьсанд Баадай дахин ингэж уншив гэнэ:

	 

	Тосон нүдэн тодлоон буу!

	Тойроод гарсан ороолон буу!

	Баруун гарын нандин буу!

	Баадайн амсах заяан буу!

	Умаа хум! 

	 

	гэсэнд айлын эзэн сайхан ерөөв гэж бодоод «Тэр бэлэг бат сайхан орших болтугай» гэж гэнэ ээ.

	 


БААДАЙ ЗӨВЛӨСӨН НЬ

	Нэг өдөр Баадай нэг хятад наймаачинтай уулзаж гэнэ. Тэр хятад хүн дотор Газраас саяхан ирсэн учир монгол газрын юмны учрыг сайн мэдэхгүй нь үнэн байжээ. Тэгээд тэр хятад Баадайгаас ийн асуужээ:

	— Одоо би айлуудаар явж өр цуглуулна. Ингэхлээр өрөндөө ямар мал авбал сайн байдгийг зааж өг! гэж гэнэ. Тэгэхэд нь Баадай ийн зөвлөв:

	— Ай луухаан! чи сайн мал авъя гэж бодож байвал «толгой дээрээ хоёр сайхан дуузуутай (хутгатай гэсэн үг) бөгсөндөө нэг сонгинотой бас хажууд нь давсутай, ам арчих даавуутай тийм бэлэн мал авбал идэхэд сайхан биш үү? гэсэнд тэр наймаачин луухаан:

	— Ай би үзваа! гэсэнд Баадай айлаас нэг ухна хөтлөн ирсэнд тэр луухаан нөгөө ухнын эвэр засаа зэргийг барьж үзээд:

	— Дуузуу чиг яах вэ болно оо. Сонгино ч ёстой сонгино байна. Давус жаахай тааруухаан! гэснээ хөгнийнх нь даавууг үзээд ам арчих даавуу ч яах вэ! над шинэ даавуу байна. Харин энэ үнэр юу байна аа! гэсэнд Баадай: 

	— Энэ чинь мааюутай дофүны (вандуйгаар хийсэн шахмал) үнэр байхгүй юу? гэсэнд луухаан:

	— Ай манай дотор газрын дофү үүнээс сайхан шүү гээд «чиний энэ заасан мал зөв байна бие том бас жаахан бэлэн юм байна» гэж гэнэ ээ.

	Тэгээд Баадайн зөвлөгөө ёсоор айлаар явж өрөндөө авах мал цуглуулсан нь дандаа хөгшин ухна цуглуулсан байж гэнэ ээ. Баадай ингэж наймаачин хятадыг чадсан ажээ.

	 


БААДАЙ МОРЬ НАЙМААЛАВ

	Баадайн унаж яваа ганц морийг эвтэйхэн салгаад авчих гэж хүн бүхэн оролдоно. Нэг өдөр нэг данжаад гуай дайралдаад

	— Ай Баадай чи морио над худалдахгүй юу? гэсэнд

	— Болно оо! Болно! энэ морь миний аян замд садаа болохоос биш нэмэр болох юм алга. Ингэхлээр чамд хямдхан өгчихнө! гэсэнд данжаад моринд нь их л шохоорхон шунаж:

	— Ай Баадай чи морио яаж өгнөө! гэсэнд

	— Ногоон хурганы арьс нэг, нохойн битүү туурай нэг, үнэгний эвэр нэг, үхрийн соёо нэгтэй өгчихвөл морио чиний гар дээр тавилаа гэсэнд данжаад: «Ай энэ төдийхөн юу байх вэ» би явж түшмэлээ дуудаад их сангаас гаргуулан авчирна. Чи энэ морины саравчинд хүлээж бай гэж хэлээд яваад өгч гэнэ. Тэр хойгуур нь Баадай морио нэг жалгад уяад, гол уруудан явж байтал голын захад саяхан үхсэн нэг адууны сэг байхыг үзээд түүнийг өвчин авч арьсанд нь өвс чихэн амьд мэт болгон данжаадын морины саравчинд оруулан багана түшүүлж зогсоогоод тэвшнээс нь өвс идэж байгаа мэт болгон тавиад хүлээн сууж байв. Данжаад Баадайн морины үнэд өгөх зүйлийг өдөржин хайгаад олсонгүй. Орой бүрий болоход арга барагдсан данжаад хүрч ирээд:

	— Ай Баадай манай санд чиний захисан зүйл алгаа. Чамд яах вэ 100 лан мөнгө өгье! болно оо! гэсэнд Баадай «За яах вэ чамд гээд хямдхан өгчихье! Одоо харанхуй болох нь би явахыг яарч байна гээд 100 лан мөнгийг нь авч өвөртлөөд:

	— За данжаад минь миний морь энэ хашаа дотор өвс идэж байна Харав уу? Харин шөнө дундад босож ус өгөөрэй! гэж өнөөх морины чихмэлийг заагаад Баадай морио авч унаад аль хэдийн алга болжээ. Данжаад сайхан морьтой болсондоо баярлан «Сайн мориор гурил тээрэмдэнэ ээ: Бас дахиад хожно оо!» гэж олон сайхан олз бодоод хувин дүүрэн ус авч морио услахаар морины хашаанд ороод тэвшинд ус хийсэнд морь эс хөдлөв гэнэ.

	— Ай чи бас ярдаглана аа гээд өшиглөсөнд морь нь пидхийн газар унав, 

	— Ай чи бас ус чамлана аа! гээд дахин өшиглөсөнд бөгсөөр нь өвс сагсайн гарсан байхыг хараад:

	— Ай тарган морь язардаг гэдэг энэ байх нь ээ? хэмээн мэл гайхаж гэнэ.

	 


БААДАЙ ЯАГААД УЙЛАВ!

	Бадарчин Баадай Баруун зуу орж мөргөл хийхээр шийдээд нэг жижиг хавчиг үүрэг, хоёр жижиг таяг мод бэлтгээд явахаар гэрээсээ гарахад нь түүний ах, дүү, эгч нар нь:

	— За Баадай минь замдаа сайн яваарай! гэж ерөөсөнд Баадай гэрийн босгонд сөхрөн, хүүхэд шиг цурхиран уйлж гэнэ. Тэд:

	— Чи юунд уйлав. Нэгэнт зориглон шийдсэн биш бил үү? чи анх удаа биш олон удаа явсан шүү дээ! гэж зэрэг зэрэг асуусанд Баадай: 

	— Та нар намайг үргэлж өөрсдөөсөө хол яваг гэж боддог юм байна.

	Юу гэвэл та нар намайг «Сайн яваарай» гэснээс биш буцаад ирээрэй гэж хэлээгүйд чинь гомдов гэжээ. Ингэж санасан хүн нэг ч үгүй байтал Баадай минь юунд ийн сэтгэв гэж ах, дүү нар нь зэмлэн босгоод

	— Баадай минь сайн яваад хурдан эргээд ирээрэй! гэж ерөөсөнд Баадай инээд алдан баярласаар гэрээсээ гарч алсыг чиглэж гэнэ ээ.

	 

	 

	 

	 

	 

	 

	 

	 

	 

	
БАГШИЙНХАА ҮГИЙГ БИЕЛҮҮЛСЭН НЬ

	Баадайг нэг өдөр хийдийн хамба лам дуудаж уулзаад «За чи манайд хэд хоног бай! Ядаж ус зөөж хоол хийж тус бол! тэгээд надад шавь орсон нь дээр байх» гэж гуйсанд, Баадай тэднийд дуртайяа очиж гэнэ. Тэгээд Баадай хамба ламд мөргөж багш шавь бололцож гэнэ. Багш нь Баадайд хэлэхдээ:

	— За чи миний юу хэлснийг «За» гэж хэлээд тэр ёсоор хийж байна шүү! зөрж болохгүй гэж захиж гэнэ. Багш лам нь хурал номдоо явах үедээ Баадайд «Чи гадуур тэнүүзэй, гэртээ нам суугаад номоо цээжилж бай!» гэж захиад явсанд Баадай «за» гэж хэлээд өдөржин суусаар байгаад багшийгаа ирэхэд нь гал ч үгүй, хөс ч үгүй, цай ч үгүй, байж гэнэ. Багш нь ирээд: 

	— Баадай минь чи яав даа! цай хоолоо хийхгүй гэсэнд Баадай:

	— Таны үгнээс зөрөхгүй гээд л нам суугаад байлаа гэж гэнэ. Маргааш өдөр нь багш лам нь хуралд явахдаа:

	— Баадай минь чи намайг хурлаас ирэхэд ядаж ганц аяга цайтай байж үзээрэй гэсэнд Баадай «за» гэж хэлээд үлдэж гэнэ. Орой багшийгаа ирэхэд нь өөрийг нь муу омгор аяганд яг таарсан ганц аяга цай чанаад түүнийгээ барьсанд багш нь дахиад цайнаасаа хийгээрэй гэсэнд Баадай:

	— Таны үгнээс зөрөхгүй гээд л ганцхан тагш цай хийсэн нь энэ гэсэнд:

	— Иш Баадай минь чи яав даа! гэж гаслаад «За би айлд очоод ирнэ, намайг ирэхэд чи хүн шиг дориун хоол хийгээд байж үзээрэй» гэж захиад гадагш явж гэнэ. Баадай оройхон багшийгаа ирэхэд нь гурилаар баахан хүний дүрс үйлдээд түүнийгээ жигнэн суутал багш нь ирээд:

	— За! Баадай наад хоолоо гарга! гэсэнд дандаа хүний дүрс «арим» байсанд багш нь уурлан «Чи ер нь яаж байна?» гэсэнд Баадай:

	— Би таны үгнээс зөрөөгүй шүү! Та хүн шиг хоол хийгээрэй гэсэн шүү дээ гэхэд багш нь:

	— Иш Баадай минь яана даа! гэж үглээд маргааш нь хуралд явахдаа Баадайд захисан нь:

	— Оройхон манайд нэг авгай ирнэ. Түүнд чи ямар ч байсан надтай уулз! гэж хэлээрэй гэсэнд Баадай мөн л «за» гээд үлдэж гэнэ. Оройхон нөгөө багшийнх нь авгай ирж гэнэ. Тэгэхлээр нь Баадай түүнд:

	— Багш ямар ч байсан чамайг надтай уулз! гэсэн гэж хэлээд нөгөө авгайг тэврээд автал өнөө авгай нь ичээд тэр чигтээ яваад өгч гэнэ. Дараа нь багш нь ирээд асуусанд Баадай:

	— Тэр авгайг ирэхэд нь таны хэлснээр ямар ч байсан надтай уулз! гэж багш хэлсэн гээд уулзах санаатай тэврээд автал чарлаад яваад өгдөг байна. Харин тэр чинь баахан зөрдөг хүн байна гэсэнд Багш: 

	— Баадай минь чи даан ч яав даа! Чи бид хоёр ч таарахгүй юм шиг байна, юу ч болсон маргааш энэ хашаанд байгаа модыг цөмийг хөрөөдөөд дуусгасан байгаарай! гэж захисанд Баадай мөн л «За» гэж гэнэ. Маргааш нь багш нь яваад оройхон ирсэнд Баадай нэг ч мод хөрөөдөөгүй байна гэнэ. Багш нь «Баадай чи яагаад мод хөрөөдсөнгүй вэ?» гэсэнд Баадай! 

	— Би мод хөрөөдөх гээд гартал таны хэлсэн «Чи бид хоёр ч таарахгүй юм байна» гэснийг санаад бас л таныг зовоохын нэмэр гээд байчихлаа гэж гэнэ. Багш нь бүр цөхрөнгөө бараад:

	— Баадай минь чи зүгээр замаараа тонилж үз! гэсэнд Баадай: 

	— Эрхэм багш минь би дандаа л «За» гээд л байснаас биш «үгүй» гэж зөрөөгүй шүү дээ. Ингэхлээр нүгэл нь цөм таных болно биз дээ! гэж хэлээд яваад өгч гэнэ.

	 


БАДАРЧИН

	Эрт урьд цагт нэг бадарчин баян айлд очиж хонох болсонд тэр айл хоолоо үйсэн байжээ. Гэтэл бадарчнаас хоолоо харамлаж, дэмий буцалгаад байжээ. Гэрийн эзэн дуугүй сууж сууж, дэмий л, "Бадарчин гуайнх хаана байдаг вэ дээ?” гэхэд, бадарчин, “Намайг гарахад оргиход байсан. Тэгээд ширгэхэд буулаа. Одоо хатахад байгаа байх аа!” гэж тогоотой хоолоор нь дайруулан хариулж гэнэ.

	 


БАДАРЧИН АВГАЙ ХОЁР

	Урьд нэг бадарчин цөл газар явж, айл амьтан ч дайралдахгүй их л өлсөж гэнэ. Ингээд гайхаш тасран гэлдэрч явтал, тээр тэнд ганц гэр харагджээ. Бадарчин мацалхийлэн явсаар, хүрч очоод гэрт ортол нэг хижээлхэн өндөр авгай байхад нь түүнтэй мэнд мэдэлцжээ. Том гэрийн дотор байгаа хогшлыг харвал баян айл бололтой байна гэнэ. «Малаа хужирлахаар явуулсан айл шиг байна» гэж бадарчин шинжиж суухдаа авч өгсөн зэлгээн цайг залгилж, цааш нь идэх юу өгөх бол гэж горьдоно, Гэтэл цамц эмжиж суугаа өндөр авгай юм өгөхийн шинжгүй суужээ. Бадарчин дэмий л ийш тийшээ ажиж суужээ. Тэгтэл авдрын араар тарган хонины бөгс өлгөсөн нь цухуйж байв. Бадарчин үүнийг харж хорхойтовч авгай цамцаа эмжээд чөлөө завгүй. Бадарчныг бушуухан юм идэж аваад яв гэх шиг намрын салхи сэр сэр хийнэ. Бадарчин зүүн чих өөд гилжийж: «За юү гэнэ ээ? яаж болох вэ?» гэж ямар нэг хий юмтай ярьж эхлэв. Нөгөө авгай гэнэт цочиж, гайхан чагнаж хоёр нүдээ орой дээрээ гаргах шахна. Бадарчин ажиг ч үгүйгээр: «Яаж болох вэ. Дэмий юм битгий яриад бай» гэж уцаарлана. Авгай: «Лам аа! Та чинь юутайгаа яриад байгаа юм бэ?» гэв. Бадарчин: «Зүгээр, авгай минь! надтай хамт «нэг хий юм явдаг юм аа. Энэ гайхал тийрэн: танай авдрын ард хонины тарган бөгс байна. Авъя гэж байхгүй юу? Би тэгээд хорьж байгаа нь энэ ээ» гэжээ. Тэгтэл авгай босон харайж, бушуухан нөгөө махаа бүгдийг авч өгөөд: «Лам минь! Та тэр хий юмаа хамт агуулаад явж хайрла» гэв ээ. Бадарчин ч «За тэгье». Та нэгэнт шунасан зүйлийг нь өгсөн хойно, энэ маань сэтгэл хоргодохгүй надтайгаа хамт явна» гэж хонины бөгсийг харамч авгайгаас сүжиг бишрэлээр нь далимдуулан залилж аваад явж гэнэ ээ.

	 


БАДАРЧИН НОЁН ХОЁР

	Нэг бадарчин их замд орж явсаар үдийн халуун болоход ихэд ядарсан тул замын хажууд түүдэг гал ноцоогоод хув хар тогоондоо ус дүүргэн цай буцалгаж суутал ноёны жишүүл бололтой нэг хиа хүрч ирээд, 

	— Ай муу бадарч аа! Энэ замаар миний Дархан ноён морилж яваа тул бушуухан зам зайл хө! гэсэнд, Баадай, 

	— Танай ноён хэр зэргийн дархан юм бэ? гэж асуусанд, нөгөө хиа уур нь хүрсэн бололтой:

	— Ямар ч байсан эзэн хаанаас дархан цол шагнагдсан юм даа хө! Чи яах нь вэ? гэсэнд

	Баадай, 

	— Танай ноён тийм дориун дархан юм бол түүгээр чинь муу тогоогоо хадуулъя даа! гэсэнд хиа уурлан, 

	— Муу тэнэг минь, олон үг донгосолгүй зам зайл гэсэнд, Баадай, 

	— Хөөе тэнэг ээ! Чамайг зайл гэж байна! гээд таягаараа замыг нүдсэнд, хиа тэсэлгүй уурлан, 

	— За чи гайгүй ээ, ингээд л новширч бай! Ноёнд айлтгаад толгойг чинь авхуулна даа! гээд буцан харайлгасанд, Баадай:

	— Хөөе! Танай тэр ноён чинь толгойгүй юм уу? Миний муу зэнтгэр толгой таарахгүй биз дээ гэж айлтгаарай л даа! хэмээн хойноос нь хашхирчээ. Удсангүй ноёнтон бараа бологчоо дагуулан хүрч ирэхэд, Баадай зам дээр нь хөндлөн гулд суугаад том хар аягандаа цай дүүргэн ууж суусанд, ноёнтон гайхан хараад, 

	— Үүний аягыг нь хараач та нар! Худаг шиг гэж доромжлон хэлсэнд, Баадай, 

	— Энэ ноёны худаг нь миний аяга шиг байгаа юм чинь адуу нь ч гэж зурам шиг л юм байдаг байх даа гэвэл ноён, 

	— Энэ золигийн малгайг харав уу? Дээвэр шиг гэхэд, Баадай, 

	— Дээвэр нь миний малгай шиг байдаг юм бол ноёны өргөө нь бүр өөвөнх юм л даа" гэж хэнэггүй хэлсэнд, ноёнтны уур нь буцлан, 

	— Чи ер нь намайг хэн гэж бодоод байна хө" гэж омогтой асуусанд, Баадай, 

	— Тэгвэл та намайг бас хэн гэж бодож байна? гэж асуусанд, ноён, 

	— Намайг ноён гэдэг юм! Чамайг зулбасга гэдэг юм, гэсэнд, Баадай, 

	— Танай хатан чинь над шиг том юмаар зулбачихдаг юм бол мөн ч ойгүй том амьтан байх нь ээ! гэж Баадайг хариулсанд, албат нар нь инээд алдаж гэнэ. Дархан ноён үүнтэй юм яривал ичгүүр болж мэднэ гэж болгоомжлоод юу ч хэлэлгүй тойрон явж гэнэ.

	 

	 

	 

	 

	 

	 

	 

	 

	 

	 

	 

	 

	
БАДАРЧНЫ ЯВДАЛ

	Тэмээчний хурал гэдэг байсан Далайн хуралд нэгэн бадарчин ирж морины хазаар, ташуураа дуган дээр нь тавиад орж очиход нь:

	— Яах гэж дуган дээр ингэж хазаар ташуур тавив гэж барих гэж Далайн хурлынхан ноцолджээ. Чингэхэд бадарчин:

	 

	Та нар

	Шалбааг дагаж

	Шар торомны гүрэм хийдэг мөртөө

	Хүрээ дуурайж

	Хүн зодно гэнэ ээ

	Үхсэн тормоо төлөхийг бодож

	Үгүй тормоо олохыг бодож

	Суувал дээр байлгүй 

	 

	гэжээ.

	 


ГУАГЛАДАГ БАДАРЧИН

	Урьд нэг бадарч хийд дээр очоод, хуралд хурж суутал, гадаа нэг хэрээ: «гуаг гуаг» гээд нисэж өнгөрөх чимээ гарахад бадарчин тэр хэрээг дуурайж хурлын дотроо: «Гуаг гуаг» гэв.

	Гэсгүй үүнийг сонсоод: «Саяын гуаг гуаг гэдэг хэн бэ?» гэж босож ирэхэд бадарчин: «Түрүүчийнх нь хэрээ, дараагийнх нь би, саяных нь та байна» гэсэнд гэсгүй юү ч хэлсэнгүй буцаж сууж гэнэ.

	 


ГУТАЛ ШҮТЭЭН БОЛСОН НЬ

	Зуны халуун цаг байсан тул Баадай халууцан ядарсан ажээ Гэтэл түүний замд нэгэн жижиг мөргөлийн дацан байсанд мөргөх далимаар орж сэрүүцэхээр шийдээд Баадай тэр дуганд орвол тахилч лам нь түр гадагш гарсан учир эзгүй байж гэнэ. Тэгэхэд нь Баадай намайг хулгайч орж ирэв хэмээн эндүүрэх магадгүй гэж болгоомжлон буцаад гарах гэтэл гаднаас тахилч лам ирж яваа бололтой хөлийн чимээ гарсанд Баадай сандрахдаа том бурхны нь араар орж нуугдав гэнэ. Тахилч лам бурхандаа зул өргөж эхлэх энэ үед Баадай найтаах аюул тохиолдсонд арга буюу найтаасанд тахилч лам бурхан минь амь оров хэмээн эндүүрч:

	— Бурхан минь өршөө! гэж залбиран хашхирсанд Баадай:

	— Будаатай цай гэж дуугарав. Тахилч лам гүйн гарч будаатай цай авчран ширээн дээр тавиад:

	— Амилсан бурхан минь юу зооглох сон бол гэсэнд Баадай «мах» гэж дуугарав. Тахилч лам гонир лам хоёр нь уралдан харайсаар хонины ууц авчран бурхны өмнө тавьж, бас хөнөг дүүрэн айраг өргөн бариад «Амилсан бурхан минь өршөө» хэмээн мөргөхөд нь Баадай «За боллоо явцгаа!» гэж гэнэ. Өнөө хоёр нь залбирсаар гарч явсан хойгуур Баадай дацангийн үүдийг дотроос нь түгжээд цай мах, айраг зэргийг цадтал идээд тэндээ тавтай унтаж амрав гэнэ. Маргааш нь өглөө эрт дацангаас гарч явахдаа мань Баадай гутлаа мартаад явчихжээ. Удсангүй гонир, тахилч хоёр нь ирээд «Амилсан бурхан минь гутлаа орхиод явжээ» гэж үзээд Баадайн гутлыг шүтээний голд тавин хүндэт шүтээн болгов гэнэ ээ.

	 


ГЭНЭДСЭН БАДАРЧИН

	Урьд нэг бадарчин явж байгаад айлд ороход тэр айлд нэг залуу сайхан бүсгүй байжээ.

	Бадарчин хулгай нүдээр бүсгүйг шохоорхон сэм сэм харж суутал гэрийн эзэн түүний санааг мэдсэн юм шиг “Бадарчин гуай, та гэлэн гэнэ үү?" гэхэд бадарчин хэрэв би гэлэн гэвэл судар ном уншуулж, хэд хонуулж магад гэж бодоод: “Гэлээн хүүхээ!” гэхэд нөгөө хүн: “Ай харла даа, би ганц охинтой юм. Тэгээд томоотой түшигтэй хань олж өгөх сөн гэж бодох юм. Таныг олон газар явж нүд тайлсан тулхтай хүн гэж бодоод л...” гэжээ. Тэгтэл бадарчин айхавтар гэнэдсэнээ сая мэдэж, “Үгүй ээ хө байз, байз би бодъё. Энэ чинь би гэлэн билүү, манай дүү гэлэн билүү” гээд дэмий л хавчиж суусан гэнэ.

	 


ГЭРЛЭСЭН НЬ

	Баадай харь хошууны нэг отогт хэдэн сар болсны дараа гэрлэх болж гэнэ. Түүний танилууд нь Баадайд гэр барьж өгөөд хурим зарлан нэг авгайтай гэрлүүлж гэнэ.

	Баадай гэрлэснийхээ маргааш нөгөө эхнэртээ хэлэхдээ: — За одоо би нэгэнт гэрлэсэн хойно чи явж үзнэ үү дээ! гэж гэнэ. Тэгэхээр нь эхнэр нь:

	— Баадай минь юу болж байгаа чинь энэ вэ? гэж асуусанд Баадай:

	— Би чинь нутагтаа авгайтай хүн байхгүй юу? харин гэрлэж амжаагүй байсан юм гэж гэнэ. Ингээд Баадай авгайгаа төрхөмд нь хүргэж өгөхөөр явах замдаа:

	— За чи намайг дахиад гэрлэх үед миний авгай болдог юм шүү! гэж хэлсэнд авгай:

	— Тэгвэл чи намайг хүргэж өгөхийн хэрэг юу байна... гэсэнд:

	— Би чинь эр хүн шүү дээ? Ингэхлээр бас авгай авсан удаатай байхад бас салсан удаатай байх нь дээр байхгүй юу? гэж гэнэ ээ.

	 


ГЭСГҮЙ, БАДАРЧИН ХОЁР

	Урьд нэг бадарчин нэгэн хийд дээр очоод хуралд хуръя гэж гуйсанд гэсгүй ихэмсэглэж байгаад: «Бадарчин аа! Чи хэнгэрэг цохиж чадах уу?» гэж асуув. Бадарчин: «чадна» гэлээ. Гэсгүй; «Тэгвэл чи хэнгэрэг цохих болжээ» гээд гол мөрний адагт нэг том хэнгэргийн дэргэд суулгажээ. Ингээд хурал эхэллээ. Бадарчин хэнгэргээ цохихдоо цангаас хожигдуулж огт хөгийг нийлүүлж чадахгүй байв аа. Гэсгүй нөгөө бадарчныг дуудаж: «Чи яасан амьтан бэ? Цанг гүйцэхгүй үргэлж, хэнгэрэг хожигдуулж байна. Тэгж болохгүй» гээд арай л бэрээдсэнгүй, айхавтар аашилж гэнэ. Бадарчин: «За би хэнгэргийг цангаас одоо хожигдуулахгүй гэжээ. Энэ завсар хурал цэглэж, лам нар манжаа ч ууж гүйцээгүй, хурал ч эхлээгүй байтал, бадарчин гэнэт ганцаараа хэнгэргээ «дүн» «дүн» цохилон байхад гэсгүй тэр бадарчныг дуудаж ирээд: «Чи яасан задарсан дэглэмгүй бадарчин бэ? Хурал эхлээгүй байхад хамаагүй ганцаараа хэнгэргээ ёрлоод, хэн чамайг цохь гэсэн бэ?» гэв.

	Бадарчин: «Аа би цан гүйцэх биш, эртхэн дөхөж байвал дээр биз ээ» гэжээ. Гэсгүй юу ч хэлсэнгүй өнгөрөв. Тэгтэл лам нар гадаалав. Бадарчин бас хамт гадааллаа. Гэсгүй нөгөө бадарчныг дуудаж ирээд: «Чи юунд хэнгэрэг орхиж гарав. Үүнээс хойш ингэж орхиж болохгүй шүү» гэж тушаав. Бадарчин— «За» гэв. Хурал эхэлж, баахан хурсны дараа, лам нар бас гадаалав. Ажиглавал бадарчин үлдээд хэнгэргээ тайлж үүрэн гарчээ. Ингэхэд гэсгүй нь уурлаж: «Хэнгэрэг үүрсэн бадарчныг дуудаж авчир» гэж нэг ламыг явууллаа. «Бадарчин аа! Чамайг гэсгүй дуудаж байна» гэсэнд бадарчин: «Пээ» гэж амаа бариад «Ээ би чинь бас л хэнгэргийнхээ дохиурыг мартчихсан юм байна шүү дээ» гэсэнд лам нар цөм инээд алдацгаажээ. Ингээд юу ч болсонгүй өнгөрч гэнэ ээ.

	 


ГҮРЭМЧ ЛАМЫГ ЧАДСАН НЬ

	Урьд даян дэлхий хэсэж доль цохисон, дотоод хормой нь долоон нөхөөс болсон нэгэн айхавтар бадарчин явж байжээ. Тэр бээр нэг айлд орж энэ тэрийг ярилцаж байтал саахалт айлд нь их гүрэмч ирснийг сонсоод тэднийд очих зам зууртаа, үхсэн хүний хувхай толгой олж уутныхаа цоорхойд түүнийгээ тааруулж хийж аваад тэр айлд очжээ. Бадарчин үг өдөх зорилгоор гүрэмч ламын хажууд зэрэгцэн суужээ, Тэгээд бадарчин:

	— Чи наад дүрэмтэй чанга дуугаа татаач гэжээ. Лам: 

	— Юу яриад байгаа муу бадарчин бэ? гэхэд Бадарчин:

	— Мааниас өөр номгүй, махнаас өөр хоолгүй муу ламыг бариад ав гэж хэлээд хүүдийтэй юм уруугаа заахад лам хүүдийний цоорхойгоор хүний хувхай толгой цухуйж байхыг хараад ухаан зүггүй гарч зугтаажээ. Ингэж бадарчин санасандаа хүрч ламыг чадсан гэдэг.

	 


ДАРХАН НОЁНТОЙ ЦЭЦ БУЛААЦАЛДСАН НЬ

	Баадай их замд орж явсаар үдийн халуун болоход ихэд ядарсан тул замын хажууд түүдэг гал ноцоогоод хув хар тогоондоо ус дүүргэн цай буцалгаж суутал, ноёны жишүүл бололтой нэг хиа хүрч ирээд:

	— Ай муу бадарч аа! энэ замаар манай Дархан ноён морилж яваа тул бушуухан зам зайл хөө! гэсэнд Баадай:

	— Танай ноён хир зэргийн дархан бэ? гэж асуусанд нөгөө хиа уур нь хүрсэн бололтой:

	— Ямар ч л байсан эзэн хаанаас Дархан цол шагнагдсан юм даа хөө! Чи яах нь вэ? гэсэнд Баадай:

	— Танай ноён тийм дориун дархан юм бол түүгээр чинь муу хар тогоогоо хадуулъя даа! гэсэнд хиа уурлан:

	— Муу тэнэг минь олон үг донгосолгүй зам зайл гэсэнд Баадай:

	— Хөөе тэнэг ээ! Чамайг зайл гэж байна! гээд таягаараа замыг нүдсэнд хиа тэсгэлгүй уурлан «За чи гайгүй ингээд л новширч бай!» ноёнд айлтгаад толгойг чинь авхуулна даа! гээд буцан харайлгасанд Баадай:

	— Хөөе! Танай тэр ноён чинь толгойгүй юм уу? Миний муу зэнтгэр толгой таарахгүй биз дээ! гэж айлтгаарай л даа! хэмээн хойноос нь хашхирчээ. Удсангүй ноёнтон бараа бологчдоо дагуулан хүрч ирэхэд: Баадай зам дээр нь хөндлөн гулд суугаад том хар аягандаа цай дүүргэн ууж суусанд ноёнтон гайхан хараад:

	— Үүний аягыг нь хараач та нар худаг шиг гэж доромжлон хэлсэнд Баадай:

	— Энэ ноёны худаг нь миний аяга шиг байгаа юм чинь адуу нь ч гэж зурам шиг юм байдаг байхдаа гэвэл ноён:

	— Энэ золигийн малгайг харав уу? дээвэр шиг гэхэд Баадай:

	— Дээвэр нь миний малгай шиг байгаа юм чинь ноёны өргөө нь бүр өөвөнх юм л даа гэж хэнэггүй хэлсэнд ноёнтны уур нь буцлан:

	— Чи ер нь намайг хэн гэж бодож байна хөө! гэж омогтой асуусанд Баадай:

	— Тэгвэл та намайг бас хэн гэж бодож байна гэж асуусанд ноён:

	— Намайг ноён гэдэг юм. Чамайг зулбасга гэдэг юм гэсэнд Баадай:

	— Танай хатан чинь над шиг том юмаар зулбачихдаг болохоор мөн ч ойгүй том амьтан байх нээ! гэж Баадайг хариулсанд албат нар нь инээд алдаж гэнэ. Дархан ноён үүнтэй юм яривал ичгүүр болж мэднэ гэж болгоомжлоод юу ч хэлэлгүй тойрон явж гэнэ ээ.

	 


ДУГАНЧ ЛАМТАЙ ЯРИЛЦСАН НЬ

	Баадай нэгэн удаа лам нар дуганд ном хурж байхад нь мөргөхөөр очвол дуганч лам нь Баадайтай уулзаад:

	— За хөө чи манай лам нар ямар уншлага хурж байна хэлээд орхи! гэсэнд Баадай хэсэг чагнаснаа:

	— Минийхээр бол үнээ, тугал үзэв үү, харав уу, хонь үргэлээ, байзнаарай банзал урагдлаа гэж байх шиг байна гэсэнд дуганч:

	— Чам шиг үхэрт бол тэгж л мөөрнө дөө! гэсэнд Баадай:

	— Тэгвэл танай лам нар таныхаар бол юу гэж мөөрөлдөж байна гэж асуусанд дуганч лам уурлан:

	— Чам шиг номгүй хүнд бол ус, өвс хоёрын аль нь ч мэдэгдэхгүй мөөрөлдөж байх шиг байна гэсэнд Баадай:

	— Манай тэндхийн лам нар дандаа л манз цав гээд л мөөрөлддөг юм. Харин танай эндхийн лам нар чинь бүр өвс усан дээрээ хүрсэн юм байж л дээ гэсэнд дуганч лам үг олж эс чадаад «За тэнэг минь мөргөсөн болоод яв!» гэсэнд Баадай «Би өвс усаа булаалдсан үхрүүдэд мөргөж үзээгүй толгойдоо» гэж хэлээд яваад өгчээ.

	 


ДЭВХРҮҮЛСЭН НЬ

	Баадай нэг айлд хоносонд тэр айл таташ хийж өгч гэнэ ээ. Баадай амтанд нь болоод нэлээд хэдэн аяга явуулчихсандаа баахан нэрэлхэх байдал үзүүлэн сүүлчийн удаа аягаа тосохдоо «За одоо жаахан шөл хийчих» гэсэнд айлын авгай зориуд дан шөл хийхээр шийдээд халбаганд орсон мах гурилыг хариулан тунгааж гэнэ. Гэтэл Баадай түүнийг хараад:

	— За, за, нэг хоёр дэвхэрвэл дэвхрэг гэсэнд тэр авгай аргагүй гурил болоод махнаас нь хэд хэдийг дэвхрүүлж гэнэ дээ.

	 


ДҮВЧИН БАДАРЧИН

	Эрт урьд цагт нэг шалиг зантай дүвчин бадарчин айл айлаар хэсүүчлэн явдаг байжээ.

	Нэг намар тэр бадарчин нэгэн хотын нэлээд баян айлд очтол: «Еэ ашгүй нэг лам морилж ирлээ» гээд мөн айлын хижээлхэн авгай нохой хорьж өгчээ. Авгай сандарч, бадарчинд олбог дэвсэж өгөөд, цай чанаж өмнө нь ширээ тавин их л хүндэтгэсэнд бадарчин улам додийж, дүвчин зан гарган байв аа. Айлын авгай ч бадарчинд биширч, эгээ л багш ламтан гэж нэрлэх нь дутуу байж гэнэ. Гэтэл оройхон хирд хонь хариулж явсан 18-19 багцааны настай цэвэрхэн хүүхэн гэртээ орж ирмэгц, эх нь: «Хүүе ламтанд залбирч мөргө» гэж шаардсанд хүүхэн аргагүй болоод, бадарчны зүг тоомсоргүй алхлан очжээ. Бадарчин зүүж яваа бурхнаар адис тавихын хамт хүүхний өрөөсөн хацрыг гараар илбэж чихэнд нь: «Шөнө очно шүү!» гэсэнд хүүхэн: «Жа тэгээрэй! Хотны хойно» гэв.

	Бадарчин тэсгэлгүй баярлан шөнө болохыг хүлээж ядан байв. Ингээд хэвтэж байгаад улс амьтны дуг нойрон дундуур сэмхэн босож, чармай нүцгэн ганц улаан даалимбан тэрлэгээ нөмөрч гараад, хоттой хонины хойно очтол, ашгүй нөгөө хүүхэн том гэгч нь хөх ямаан дахаар хуччихсан унтаж хэвтээ бололтой, Бадарчин ч муу тэрлэгээрээ давхарлаж хучаад өвөрт нь орох гэтэл нэг том ухна босон харайж, нөгөө муу тэрлэгийг нь хоёр эвэртээ өлгөөд алга болов, Бадарчин нүцгэн хоцроод яах ч учраа олж ядан байтал, хонь үхэр үргэж гэрийн хүмүүс цөм гарч: «Туу» энээ тэрээ бололцон, зуудаг нохойгоо тавьж хий буу бууджээ. Бадарчин сандарч тэргэн дор очиж хоргодлоо.

	Ийнхүү бадарчин бөн бөн чичирсээр арай гэж үүр цайлгаж харвал, дардгар цагаан цан газар сайгүй унаж хонь үхэр амгалан тайвнаар хэвтэцгээнэ. Гэвч энэ ч ямааны эвэрт улаан даалимбаны өөдөс, тэр ч ямааны мөрөнд улаан даалимбаны өөдөс харагдана. Зуудаг хоёр том нохой дөрвөн хөллөж хэвтээ бадарчныг тэрэгний хоёр талд отоод хэвтчихсэн байжээ. Гэтэл ашгүй дэмий л их удсангүй айлын нөгөө хүүхэн босож хоёр нохойгоо дуудаж уяад хог үнсээ цэвэрлэхдээ бадарчны цамц, өмд, гутлыг гадаа гарган тавив. Бадарчин сэмхэн очиж хувцсаа өмсөөд гэрт байсан үүргээ авч үүрээд нохой шуугиулан, дан өмд цамцтайгаа хойд зүг ухаан зулаггүй арилж өгөв гэнэ ээ.

	 


ЗАЛЬТАЙ БАДАРЧИН

	Урьд нэг бадарчин хол газар явсаар ер айл тааралдсангүй. Тэр бадарчин ихэд ядарч, өлсөж цангасаар явтал ашгүй хөдөөгийн ганц гэр тэртээ тэнд харагдаж гэнэ. Бадарчин магнайгаа тэнийтэл баярлан хурдан хурдан алхсаар тэр айлд ортол гэр дотор нь ганцхан авгай сууж байв гэнэ. Харвал, тун баян айл бололтой ажээ. Бадарчныг ороод мэндэлж суусны дараа авгай цай, хэдэн хатуу ээзгий тавьсан тавагтай юм авч өгөв гэнэ. Тэгээд нөгөө авгай босож «Одоо удахгүй хар хүн минь ирнэ.

	Хоолоо хийе» гэж хэлэн: эргүүлэг дээр байсан том тогоотой хуучин шөлийг авч, гал дээрээ тавиад: атга хүрэхгүй цагаан будааг нөгөө далай шиг их шөл дотор чулуудчихаад суужээ. Бадарчин: «Энэ айлын мал нь оторт яваад, эхнэр, хар хүн хоёр гэртээ байгаа юм байхдаа. Энэ авгай ч бузгай харамч хайрхан юм даа. Яаж үүнийг нь үүнд мэдэгдье» гэж бодолхийлэн сууж байв гэнэ, Тэгээд гэнэт: «Хээн» гэсэнд нөгөө авгай «яав» гэжээ. «Үгүй зүгээр, юм гэж хачин байх юм даа. Газар газрын будаа буцлах нь хүртэл тэс өөр юм даа. Манай тэндхийн будаа буцлахдаа: «Чи цаашаа, би наашаа» гэж чихэлдэн буцалдаг юм. Гэтэл танай эндхийн будаа буцлахдаа: «Хөөе, хөөе! чи хаана байна, би хаана байна» гэж дуудалцаж, их шөл дотор сарниж гүйцсэн будаа бие биеэ олохгүй төөрөлдөн хашхирахыг би олж сонсоод л гайхаж суухдаа «Хээн» гээд дуугарчихлаа» гэсэнд, нөгөө авгай жуумалзаад, дахин будаа нэмж хийсэн гэдэг.

	 


ЗАМД ДАЙРАЛДСАН БАДАРЧИН

	Эрт урьд нэг бадарчин Туул голын хөвөөн дээр амарч, гурван чулуун дээр хумбан тогоогоо тавиад, цай чанаж суув гэв. Нэг хиа давхиж ирээд, 

	— За ус ямар байна вэ? гэв. Бадарчин, 

	— Ус хар байна гэтэл, 

	— Би чамаас усны хар цагааныг асуув уу? Харин ус их байна уу, аль эсвэл бага байна уу гэж байна шүү! Мэдэв үү, чи гээд хиа ширэв татан морин дээрээ хөндөлдөж хариу хүлээн зогсоно. Бадарчин:

	— Аа бүү мэд ээ! Би муу хумбан тогоогоор нэг дүүрэн цай чанаж уучхаад, дахиад нэг тогоо ус хийж аваад цай буцалгаж байна. Энэ завсар хоёр үхэр, нэг ямаа ус уугаад гарна билээ. Цаана нь нэлээн ус үлдэж байх шиг байна. Гэвч та өөрөө хар даа гэжээ. Хиа, 

	— Чиний илүү үг ч гайгүй, мөдхөн ноёнтон морилж ирнэ. Зам зайл гэлээ. Бадарчин хоёр модныхоо нэгийг аваад, 

	— Замаа чамайг зайл гэж байна гээд зам дээр нэг цохиж орхиод суучхав.

	Хиа юу ч хэлэлгүй давхиад явчхав гэнэ. Удсангүй хоёр хиа давхиж ирээд, 

	— Чи манай Дархан ноёнд ам гарсан байна, чамайг одоохон аваад ир гэж байна гэжээ.

	Бадарчин, 

	— За, тэгье. Дархан юм бол харин муу тогоогоо гагнуулъя гээд тэдэнтэй хамт явав гэнэ.

	Ноёны гэрт очтол, гэрийн үүд сөхөөтэй, ноён өөрөө үүдэндээ явган суугаад, нүүр гараа угааж байхлаар нь бадарчин шууд яваад ноёны олбог түшлэг дээр очиж суув.

	Нүүр гараа угааж дуусаад, 

	— Чамайг энэ дээр суу гэж хэн хэлэв гээд ноён бадарчныг зандарчээ. Бадарчин, 

	— Гаднын хүн орж ирэхэд чамайг ёс алдаж нохой суудлаар суужээ гэж ямар хууль цаазад хэлсэн байна гэсээр бадарчин ноёны суудлаас зайлж өгчээ. Ноён жинстэй малгайг зааж, 

	— Чи үүнийг юу гэж бодож байна вэ? гэлээ. Бадарчин, 

	— За даа сайн явбал гавьяа, муу явбал дөнгө, данх дээр ч л нэг ийм юм байж л байдаг юм гэсэнд:

	— Яасан задарсан бадарчин бэ? Гаднаас банз шаахай авчир гэж ноён хэлэхэд бадарчин:

	— Аа тийм дээрээ хүрч, ялихгүй зодоон болох нь ээ! Миний хоёр модыг ч хамт аваад ирээрэй. Бяраа үзээд шараа таниад авбал авъя даа! Хүн ёсгүй бол би дүрсгүй загнаж бас чадна. Бурхан шүтээнтэй байтлаа, булай муухай зодоон хийх болох нь ээ! гэж бурхан шашнаар бадарчныг далайлгаж гарсанд ноён банздахыг больж бадарчныг явуулжээ.

	 


ЗАСВАР ХИЙСЭН НЬ

	Баадай нэгэн танил айлдаа очсонд тэр айл Баадайгаас:

	— Манай тулга сангираад ойччихлоо та бөхөлж өгч болох сон болов уу? гэсэнд Баадай «тулга бөхлөх гэдэг чинь тун хэцүү дээ» гэж гэнэ.

	— Чухам юу юу хэрэгтэй вэ? гэж хэлэхэд нь Баадай харвал тэднийд ямар ч хэрэгсэл байсангүйд бодож бодож байгаад;

	Тэмээний үдээр л жаахан орно доо! гэсэнд тэр айл тэмээний үдээр бэлтгэж өгсөнд Баадай түүгээр нь тулгыг нь үдэж өгөөд:

	— За тулгаа ав даа! муухай л боллоо. Харин бөх болсон гэж мэдээрэй гэсэн гэнэ.

	 


ЗАЯЫН ХҮРЭЭН ДЭЭР ОЧСОН БАДАРЧИН

	Урьд нэг бадарчин Заяын хүрээнд очоод жасын их гэрт ороод суутал, тэр гэрийн хойморт хоёр том лам сууж байв. Ажиглавал, нэг нь нярав бололтой. Бадарчин тэр хоёрын мэндийг мэдсэнд ер тоож дуугарсангүй, хүн ч орж ирлээ гэж санасан янзгүй байжээ.

	Гэтэл тэр хоёр лам хоорондоо ярилцсан нь, “Өнөөдөр манай Зая ламтан одоо Богдын хүрээнд хүрч очоод л олон хүний хөл болж, яасан их үймэлдэж байгаа бол!” гэнэ. Тэгэхэд нь бадарчин, “Танай муу хөх Заяыг богдын хүрээнд очиход намайг танайд ирсэнтэй яг адилхан хүндэтгэж байгаа байх даа" гэжээ.

	Тэр хоёр ламын аль аль нь ч дуугарсангүй, нэг нь гараад явчхав. Нярав үлджээ.

	Нярав лам, 

	— Чи хаагуур явав? Бадарчин.

	— Хаа сайгүй. Нярав, 

	— Доржнялбаагийнхаар (очирт там гэсэн төвөд үг) оров уу? Тэнд сайхан байгаа биз ээ?” гэлээ. Бадарчин, 

	— Доржнялбаагийнх нээрээ сайхан газар юм аа. Ганцхан гэм нь гэвэл ер зай завсаргүй, тэр там дотор цорын ганцхан суудал сул байна. Түүн дээр сууя гэтэл, мөдхөн нэг нярав ирнэ гээд хавируулахгүй юм гэжээ.

	— Та идээ будаа сайн идэж аваад яваарай гээд нярав их л сэжиглэсэн маягтай гараад явчихсан гэнэ.

	 

	 

	 

	 

	 

	 

	 

	 

	
ЗУУДАГ ВААР

	Нэгэн нэрэлхүү бадарчин айлд очиж хоносонд тэр айл тос хайлж өгчээ. Бадарчин нэрэлхүү зангаасаа болж төдий л их идэж чадсангүй.

	Ингээд тэр айл тосоо ваарт хийгээд хойш нь хурааж гэнэ. Гэтэл шөнө нөгөө бадарчны хорхой нь хүрч тосноос нь идмээр санагдсанд сэмхэн босоод өнөөх ваар руу нь гараа шургуулж тосноос нь атгаж аваад гараа авах гэтэл гар нь ваарын амаар буцаж гарсангүй. Бадарчийг ингэж байх үед нь гэрийн эзэн сэрээд:

	Бадарч гуай! та юу хийж байна гэсэнд:

	— Танай энэ вааран дээр чинь хөө! бар зурсан байл уу? арслан зурсан байл уу? гэсэнд айлын хүн!

	— Хоёулыг нь зурсан бий! Та яах нь вэ? гэсэнд бадарчин:

	— Тэгнээ тэр миний зүүдэнд ороод байсан юм гэж гэнэ. Ийм яриа болж байх хооронд бадарчин ваараас гараа арайхийж сугалж аваад, байх байхдаа бүр зуудаг бар байна шүү ёх гээд бушуухан орондоо орж унтсан гэдэг.

	 


ИЙМ Л СОНИНТОЙ ДОО!

	Нэг бадарчин явсаар нэгэн баян айл харагдахаар нь очиж хоол олж иддэг хэрэг гээд гадаа нь очсонд тэр айл нохойгоо хорьж өгсөнгүй удтал хүлээлгэсэнд бадарчин сэмхэн гэтэж тотгоор нь шагайж харвал тэднийх хоолоо идэж байж гэнэ. Охин нь үүдэн талдаа суугаад гургалдай идэж, авгай нь тулганыхаа захад суугаад хонины сүүл зулгааж, нөхөр нь хоймроо суугаад ходоод идэж байна гэнэ. Бадарчин түүнийг нь үзээд одоо ч яг л хоолон дээр нь орж явчихдаг хэрэг гэж шийдээд дуу чимээ өгсөөр гэрт нь ортол: авгай идэж байсан сүүлээ өвөртөлчхөж гэнэ. Охин нь гургалдайгаа ханцуйлчхаж гэнэ. Хар хүн нь ходоодоо хормой доогуураа хийж нуугаад ямар ч хоол идээгүй мэт дүмбийн сууцгааж гэнэ. Тэгээд хар хүн нь Бадарчнаас: 

	— За бадарч гуай! зам зуур сонин юу байна даа! гэж асуусанд Бадарчин ийн хэлэв:

	— Сонин ч юмгүй дээ! Харин би сая танай руу ирж явах замдаа энэ охины ханцуйд байгаа гургалдай шиг бүдүүн могой дайралдахаар нь тэр авгайн өвөрт байгаа сүүл шиг чулуугаар цохиод орхисон чинь таны хормой доогуур байгаа ходоод шиг бяц үсэрдэг байна шүү, гэсэнд охин нь пөөх! гээд гургалдайгаа гаргаад шидэж орхисонд, авгай нь «бүү үзэгд» гээд сүүлээ дээр нь шидэж орхив гэнэ. Сүүлд нь хар хүн нь сандарч хормой доороосоо хагарсан ходоод гарган шидэв гэнэ, Тэгэхэд нь бадарчин: 

	— Ийм л сонинтой доо! гэсэнд: Тэр айлынхан ичиж зовох хослон байж бадарчинд дахин хоол хийж чанаж өгөөд явуулахын түүс болж гэнэ.

	 


ИХ МАЦГИЙН ӨДӨР

	Баадай хийдийн ойролцоо хөдөөлсөн нэг ламынд очсонд, тэр лам нь нарийн лам байсан учир Баадайд ийн хэлжээ, 

	— Өнөөдөр чинь бурхан багшийн таалал төгссөн өдөр учраас хилэнцтэй хоол иддэггүй юм. Ингэхлээр Баадай минь надтай адилхан мацаг барьж хоосон хонох л болно доо гэсэнд, 

	Баадай, 

	— Бурхан мацгийн өдөр (мах иддэггүй өдөр) чинь аль уржигдар өнгөрсөн биш билүү гэсэнд, 

	— Би бурханд үлэмж сүсэгтэй учир мацгийн өдрийг 2-3 хоног үргэлжлүүлдэг юм гэж лам ярьсанд, Баадай үүргээ оруулж ирээд дотроос нь өөхтэй мах гаргаад, 

	— Өнөөдөр чинь миний аавын төрсөн өдөр учраас харин би цадталаа идэх учиртай юм гээд махаа хөшиглөн идэж эхлэхэд өнөөх лам тооно өөдөө хараад, 

	— За одоо ч нар шингэх боллоо, мацгаа тайлъя даа гээд босоход нь, Баадай, 

	— За би ч махаа идэж дууслаа, одоо мацгаа барья даа! гээд махаа боож үүргэвчдээ хийгээд унтаад өгч гэнэ. Тэгэхэд нь, өнөөх лам, “Хэрэггүй ч юм болов уу даа!” гээд амаа барьж гэнэ.

	 


НОЁН БААДАЙ ХОЁР АДИЛ ЮМ

	Баадай замын ойролцоо худаг байхаар цайгаа чанаж уухаар шийдээд, гурван чулуу босгон, гал түлж, муу хув хар тогоондоо ус дүүргэн утаа манаруулж суутал, удсангүй азарга унасан, отго жинс сагсуурсан түшмэд хүн хүрч ирээд мэнд амар ч үгүй шуудхан л:

	— Ай муу тэнэмэл чи худаг дээрээс зайл хөө! гэж зандарсанд Баадай:

	— Би худаг дээр чинь суугаагүй, газар дээр сууж байна аа гэвэл:

	— Чи юунд утаа манаруулаад байна аа! Наадахаас чинь миний морь үргээд байна. Би морио услах гэсэн юм хөө! хэмээн түшмэд чанга омогдоход:

	— Чиний морь ус уух гэж байгаа бол, хүний хүү ундаа уух гэж байна гэсэнд түшмэл улам уур нь хүрч:

	— Чи яасан их үгтэй юм, бушуу зайл хөө гэсэнд:

	— Бага үгт минь морио усал даа! Их үгт нь ундаа ууя! энэ хооронд босож суулцаад байх юу айх вэ... гэж Баадайг хэлсэнд түшмэл бүр арга барагдан:

	— Чи намайг хошуу захирсан ноён хүн явж байна гэж мэдэж байна уу хөө! хүн ахтай, дээл захтай байдаг юм бос хөө! гэсэнд Баадай ийн хэлэв:

	— Адуугаа барж, азаргаа унаад албатаа барж ноён өөрөө ингэж явах юм гэж би санасангүй. Ингэхлээр зам сахисан би, засаг алдсан ноён хоёр адилдаа адил! юм байна гэсэнд өнөөх ноёнтон юу ч эс хэлж чадаад бушуухан буцсан гэдэг.

	 


НОЁНТОЙ ЯРИЛЦСАН НЬ

	Баадай үүр цүүрээр гараад өргөн замаар шогшуулж явтал өглөө нар тусах үед голын зах дээр дөмбөгөр цагаан өргөө харагдав гэнэ. Тэнд өглөөний цай уухаар очтол гэрийн гадаа нохой ч үгүй мал ч үгүй байсанд сэмхэн гэрт орвол ямар нэгэн ноён язгууртных бололтой олбог, түшлэг, тавилга болсон айл байх бөгөөд гэрийн баруун хаяанд нэг тарган эр явган суугаад зайдас шарж байхыг хараад Баадай шууд олбог дээр суугаад:

	— Аль вэ хөө! Зарц бос! Цай хий гэж өндөр дуугаар хэлсэнд нөгөө хүн ихэд сэжиглэн хараад:

	— Чи доорхыгоо юу гэж бодож байна гэж олбог түшлэгээ заасанд Баадай: Хөдөө байхдаа хөгшин хонины ноос Хөх хотод ороод цэмбэ болсон юм Оёж зүйгээд олбог болжээ гэсэнд нөгөө ноён нь:

	— Чи өмнөхийгөө юу гэж бодож байна? гэж ширээгээ "заан асуусанд Баадай: 

	 

	Ууланд байхдаа ургаа мод

	Унасан хойноо дүнз

	Зүсээд ирэхээр банз

	Зүйж наагаад ширээ болсон юм 

	 

	гэсэнд ноён бүр уур нь хүрч, чи хажуу дахийгаа юу гэж бодож байна хөө гэж отго жинст малгайгаа заасанд Баадай;

	 

	Тонжоо хотынхонд бол

	Тоож хэрэглэдэггүй

	Тогосын хар өд

	Албат олонд бол 

	Адгийн муу золом

	Арчаагүй ноёнд бол

	Алаг чулуун цахиур гэдэг юм аа 

	 

	гэсэнд ноён бүр их уурлан хилэгнэж «Эзэн ноёны суудал дээр дур мэдэн сууж, элдэв үгээр доромжилсон энэ муу бэртэгчин бадарчны эрүү, толгойг нь салтал шаахайдаад өгье». Хүүе зарц банз шаахай оруулаад ир! гэж хашхирсанд Баадай ийн хэлэв:

	 

	Ялихгүй юмнаас зодоон гарах нь

	Миний хоёр муу модыг хамт оруулаад ирээрэй гэж

	Ноён хүн байтлаа хэргэм ямбаа орхиод

	Нохой суудлаар явган суугаад

	Цаваг доогуур зайдас мэрж суудаг нь

	Засгийн ёсонд нийцэхгүй тул

	Задартал нь нүдэж орхиод

	Заргалдъя байз хө!

	 

	гэсэнд ноёнтон ихэд сайшаан талархах сэтгэл төрөн «Уухай хөө сайн байна. Миний нэрийг ном болтол уншаад, газрын мухар хүртэл яваарай» гэсэнд Баадай ембүүг авч адислан мөргөөд, цааш замаар орон явахдаа: 

	 

	Ембүү өгсөн ноёнтон минь 

	Тампуу болтол таргалдаг. 

	Мөнгө өгсөн ноёнтон минь 

	Мөгөөрс болтлоо наслаг 

	 

	гэж ерөөвөөс хошууны ноён нь энэ бадарчин намайг сайхнаар магтаж байна хэмээн баярлаж цааш явж гэнэ.

	 


НОМ ХАЯЛЦСАН НЬ

	Баадай нэг өдөр хийдийн их гэвш ламынд орсонд тэр лам:

	— Чи миний бурхнаас адис ав хөө! гэж захиран хэлсэнд Баадай:

	— Би шавар бурхнаас байтугай шаброн ламаас адис аваагүй толгой! гэж гэнэ. Тэгэхлээр нь нөгөө гэвш лам нь:

	— За тэгвэл хоёулаа ном хэлэлцье гэсэнд Баадай:

	— Би гэцэл лам байтугай гэгээн ламтай ном хаялцаж явсан толгой гэсэнд нөгөө гэвш ламын эгдүү нь буцлан:

	— За чи тийм сүрхий юм бол бурхны орон хаа байдгийг хэлээд орхи! гэсэнд Баадай ийн хэлжээ:

	 

	Сүмийн хонгил

	Сүүдэртэй гүнгэрваа

	Хадны агуй

	Хагархай хүрдэнд бурхан орогнодог юм 

	 

	гэсэнд лам ихэд уурлан:

	— Ер нь чи бурхан гэдгийг юу гэж бодож байна? гэсэнд: Баадай

	 

	Будгаар ялгасан будмал

	Шавраар шавсан шавмал

	Гуулиар цутгасан гулдмай

	Гурилаар наасан шалдмай

	Мах иддэггүй Майдарын дүр

	Мал мэддэггүй Чойжингийн зураг

	Худалч ламын шүтээн

	Хуурмаг хүний сахиусыг

	Бурхан гэдэг юм аа

	 

	гэсэнд гэвш, лам бурхан сахиусыг доромжлов хэмээн байж ядан уурлахдаа: 

	— Пөөх чи чинь бүр чаралба болчихсон хүн юмаа хойд насандаа арван гурван тамд унах болтугай! бурхан минь! намайг өршөө! гэж наманчилсанд Баадай тэр ламд хэлсэн нь:

	— Пөөх гэвш минь тэгвэл та амьдаараа бурхан болчихсон болохоор шилэн гүнгэрвааны цаана гучин жил ширгэж суух болсон толгой юм байна даа гэж хэлсэн гэнэ ээ.

	 


СЭТЭРТЭЙ БАДАРЧИН

	Урьд нэг бадарчин нэг айлын ойрхон очиж явтал тэр айлын нэг сэтэртэй том хар нохой давхиж ирээд урах ноцохыг завдахад нь бадарчин барьж явсан хоёр урт модоороо нөгөө сэтэртэй нохойг гасалтал нь жанчив.

	Тэгээд тэр айлд орвол нэг ихээхэн ямбалсан тарган чавганц хойд орон дээр хажуулж байснаа босож ирээд бадарчныг сүрхий аашлав; «Бадарчин чи манай Гомбо, Махгалын сэтэртэй хар нохойг хамаагүй дураараа ямар учраас зодов» гэжээ. Бадарчин:

	— «Шагжаатүвийн сэтэртэй шар халзан бандийг урчих гэж байна.

	Тэгэхлээр нь зодсон юм даа» гэсэнд чавганц юу ч хэлсэнгүй гэнэ.

	 


ТОНГОРГОЖ ЯРЬСАН НЬ

	Баадай нэг танил айлаасаа нэг муу даага гуйж унаад анд гарч гэнэ. Гэтэл ойд орохын хамт өмнөөс нь баавгай гараад ирсэнд Баадай ухаан жолоогүй айж сандарсаар гол уруудан давхисанд замд нь айл тааралдаж гэнэ. Гадаа нь очоод буух гэтэл аргалын цаанаас нохой ухасхийсэнд морь нь үргээд Баадай айлын хаяанд ойччихож гэнэ. Баадай босоод нохойноос нь сандран тэвдсээр гэрт гүйн орвол нэг ноён морилж харагдсанд бүр тэвдэж гэнэ. Тэгээд арайхийж үг хэлэх гээд:

	— Нохой, нохой! амар байна уу ноёнтон! гэсэнд нөгөө ноён нь:

	— Энэ золигийн хуцаж байгааг харав уу гэж гэнэ. Баадай

	— Ямар сайн, гэжээ! Ан хийж явтал нэг том баавгай дотроос баахан ой гараад ирэхээр нь ухаан алдахдаа айчих шахаад, би үр гээд даага ташуурдаад, танай гадаа иртэл гүзээн дээр байсан өргөө хийсээд даага унжаад хэт булгиад нохойн цаанаас аргал пурхийгээд зүрх хагараад ноён хагарчих шахлаа гэсэнд аз болоход нөгөө ноён нь уурлахдаа бас тонгоруулж ярьдаг хүн байж гэнэ. Тэгээд Баадайг хараад:

	— Энэ золигийн нурам руу улаан нүүр шидэх сэн гэсэнд Баадай сая сэхээ орж:

	— Миний улай царай вуу, ноёнтоон? гэж хөлсөө арчин асуусанд цаадах нь:

	— Чиний улай царайхаар барах уу? шээсэн дотроо өмд тавьчих шахсан гэхэд нь Баадай:

	— Ёх! ноёноос айхдаа нохойд нь ёс алдах шахлаа гэсэнд ноёнтон нь:

	— Чи чинь нохой гэж хэлэх гээд л бас намайг ноён гэж чалчаад байна шүү дээ! гэж гэнэ. Тэгэхэд нь Баадай:

	— Тэгнээ тэгнэ, үүнээс хойш хүн ирэхэд ноёноо л сайн хорьж баймаар юм гэж ярьсанд ноён бүр ядаад:

	— Тонгоргох бас хэцүү юм, тонгор! тонгор! гэж хэлсэн гэнэ.

	 

	
ТОРГУУЛЬ АВСАН БАДАРЧИН

	Урьд нэг бадарчин зам дээр амраад сууж байтал, нэг хиа давхиж ирээд: «Гүн ноёнтон үүгээр үзэгдэв үү?» гэж бадарчнаас асуужээ.

	— Бадарчин: «Аа бүү мэд, нэг луйварчин л явж байгаа харагдана билээ» гэв. Хиа: «Аа тийм үү?» гээд явчихжээ. Удалгүй нөгөө хиа хэдэн хуягтай хамт ирээд гүн ноёныг дайран доромжлов гээд бадарчныг шууд дарж байгаад банзадчихаад явцгаав. Бадарчин босолгүй ёолж, элдэв зовлон тоочсон үг хэлээд бархиран гасалсаар хэвтэв. Ямар ч хүн байж болно гээд гүн ноён өөрөө ирж үзвэл бадарчин бархирсаар л хэвтжээ. Гүн ноён түүнийг үзээд өрөвдөж: «Чамд би нэг унах гүү өгье. Чи түүнийг унаад явж бай даа» гэлээ. Бадарчин гүүг аваад ашгүй явжээ. Гүн ноён нөгөө бадарчныг юу гэж ярьж явааг нь мэдэхээр хүн явуулсан гэнэ. Гэтэл бадарчин: «Гүн ноён гүүгээр торгуулаад, гүйдэг бадарчин бөгсөөр торгуулаад явж л байна даа» гэж ярьсаар явахыг үзээд гүн ноёндоо хэлэхэд ноён нь юу ч дуугарсангүй.

	 


ТУНГААР УУСАН ТЭР БАЙТУГАЙ

	Эрт урьд цагт нэг бадарчин лам хөдөө хээрээр хэсүүчлэн яваад нэгэн айлын хуучин бууц дээрээс эмч хүний бололтой нэгэн сав эм олжээ. Үүнийг олсондоо их л олзуурхан баярлаж үүрэгтээ авч хийгээд их үдийн хир булаг усны дэргэд очоод жодгороо шааж хоол чанаж байхад тэртээ айлын нэгэн хүн морь унаж довтлон ирээд өврөөсөө хадаг гаргаж яаран: «Ай ламтан минь, манай эхнэр халуун өвчин хүрч хүнд зовуурилан байгаа тул анагаах туслах зүйл юу байна. Ажиглавал ламтан та оточ биз ээ. Эрхбиш нигүүлсэн айлдаж, эл үхэл зовлонгоос гэтэлгэн соёрх!» гэж өгүүлж хадгаа өргөн барьсанд бадарчин лам хэзээний эмч мэт төв ихэмсэг дүр үзүүлж «За» гэж хадгийг хүлээн аваад бага дөрвөлжин цаасан дээр эмийн их тунгаар өнөөх эмээсээ нэгэн тунг тог хийтэл тавьж дунд үлдсэн өчүүхэн бага үлдцийг долоогоод: «Энэ эмийг халуун бүлээн усаар даруулан лам гурван эрдэнэд сүжигтэйхэн хүртэж орхи», үүнийг уугаад даруй сайн болно!» гэж хэлж явуулмагц, Бадарчин ламын бүх бие гэнэт дотно гаднагүй түлэгдэх мэт халуурч газар дэлхий бүхлээр эрээлжлэн тэсэхүйеэ бэрх болоход хувцсаа тайлаад хэвтэж бүхийд түрүүчийн ирдэг хүн эмээл хазаартай нэгэн сайн морийг хөтөлж их л яаралтайгаар довтолгон ирээд сандран: «Ай ламтан, манай эхнэр таны хайрласан нэгэн тун эмийг хүртмэгц ухаан мэдрэл алдан дэмийрч галзууран тун бэрхтэй болж үхэхэд ойртов. Ламтан манай гэрт морилон очих буюу хэрхвэл зохих арга тустай зүйлийг заан хайрла» гэж дахин давтан гуйсанд, бадарчин лам дорой дуугаар гунганан: «Тунгаар уусан тэр байтугай, тунг нь долоосон би үхэх гэж байна!» гэсэнд өнөөх хүн нэгэнт итгэмжилсэн сэтгэл иймд хүрсэн тул нүцгэн толгойгоор хад мөргөсөн мэт болж ямар ч арга авралгүйгээс хойш гэртээ гуньхран буцжээ.

	 


ТҮШМЭЛИЙГ СУРГАСАН НЬ

	Нэгэн бадарчныг голын хөвөөн дээр очтол голын ус үерлээд горьгүй байж гэнэ. Тэгэхлээр нь голын ус татрахыг хүлээн цайгаа чанаж Суутал нэг түшмэл гуай хүрч ирээд:

	— За хөө ус ямар байна гэсэнд Бадарчин:

	— Миний нүдээр бол хар ус халгиж л байна таныхаар бол ямар байна гэсэнд нөгөө түшмэл:

	— Тэнэг минь ээ! Чамаас би ус их байна уу? бага байна уу? Гэж асууж байна гэсэнд:

	— Би муу хув хар тогоогоороо нэг дүүрэн хутгаад авлаа цаана нь ийм л байна. Танд чухам хэдий хир ус хэрэгтэй юм бэ? гэсэнд түшмэл их л зэвүүцэн:

	— Чамаас усны их багыг асуугаагүй байна хөө! Усны гарам нь хаа байна? гэж асууж байна гэсэнд бадарчин:

	— Мэдэхгүй дээ мэргэн түшмэл минь! Би урсаж байгаа усанд гарам байдаггүй, ухаан санаанд гүүр байдаггүй гэж дуулсан юм байна гэхэд түшмэл гуай уурлан хэдэрлэж:

	— Ухаанд нь ухна үхсэн золиг минь! Чи өдий болтол усны гарам мэддэггүй новш уу? гэсэнд бадарчин:

	— Та чинь бүр толгой дээр нь шарилж ургаж баймаар тэнэг хүн юм байна. Усны гарам гэвэл урсаад явчихдаг юм. Голын гарам гэвэл энэ байна гэж заагаад түшмэл гуай та үүнээс хойш үгээ мэдэж байж хүнд цэцэрхэж баймаар түшмэл байна гэсэнд түшмэл юу ч хэлж чадсангүй морио гуядан зайлж гэнэ.

	 


УТГУУРЫГ НЬ АВСАН УУ!

	Нэлээд хөрөнгөжиж баяны санаа орж байгаа нэгэн айлд хоёр бадарчин иржээ. Айрагийн үнэр гэр дүүрэн сэнгэнээд алжааж яваа хоёрын хорхой баахан хүрч суужээ. Гэтэл гэрийнхэн айрганаасаа өгөх шинж ер үгүй бололтой, хорссон хоёр бадарчин хол гарч арга зохион, хөлийн чимээ тасарч хүн амьтан унтсан хойно ирж хөхүүртэй айргийг нь аван хөдөө гарч сайн ууж авахаар тохирчээ.

	Ингээд харанхуй шөнө хамаг амьтны нойрон дунд нэг нь хөл нүцгэлчихсэн хөхүүртэй айрагт нь гэтсээр орж нөгөө нь тосож авахаар гадаа нь үлджээ, Айлын хүүхэн нөхөртөө их эрх гэдэг нь яах аргагүй, шөнө шээхэд нь нөхөр нь тэвэрч гаргадаг юм санжээ. Гэтэл яг энэ үеэр тэр нь таарч үүдээ онгойлгоод эхнэрээ тэвэрсээр гартал гадна нь байсан бадарчин «Утгуурыг нь авсан уу?» гээд тостол нөхөр нь цочсондоо болж эхнэрээ босгон дээрээ ууцаар нь унагаж гэмтээсэн гэдэг.

	 


УУЦ ТАЛЛАХ АРГА ОЛСОН НЬ

	Нэгэн бадарчин оройхон болсон хойно нэг айлд хүрч ирвэл гэр айл жасаагаа уншуулаад даллага авч их найр хийж байна гэнэ.

	Бадарчин түүнийг үзээд «За дээ! хөгжилтэй сайхан найран дээр орж явчихдаг хэрэг» гээд үүргээ гадаа нь тавиад орох гэтэл:

	— Замын муу бадарч байтугай залагдсанд нь зай алгаа гэсэнд бадарчны урам нь хугаран гэрийн хаяанд сууж, найрт нь яаж орох вэ хэмээн бодож байтал нэг ямаа эврээрээ аргийн оосор тээглүүлээд түүнээсээ болж туйлсанд тэр айлын хонь үргэн, зочдын морьд хулжин пижигнэсэнд бадарч сая аргыг нь олж гэрийн гаднаас:

	— Хүүе! чоно! чоно! гэж хашхирсанд гэрийн дотор найрлаж байсан хүмүүс цөм сандран гарч хонь мал морь тэмээнийхээ хойноос гүйлдэж гэнэ.

	Бадарч тэр хойгуур нь гэрт нь ороод хоймор нь сууж амжаад ламд тавьсан ууцыг нь өмнөө тавиад идэж суутал хүмүүс орж ирээд «Бадарч гуай та хэзээ ирэв ээ?» гэсэнд;

	— Чоно чөлөөгөөр, бадарч дүйвээнээр хоолоо олж иддэг хойно доо! залагдсанд нь олддоггүй ууцыг замын бадарч хөндөж сууна гэж гэнэ.

	 


ХАРАМЧ АВГАЙ БАДАРЧИН ХОЁР

	Урьд нэг бадарчин нэг айлд хавар очжээ. Гэтэл тэр айлын авгай гал дээрээ тогоо тавиад түүн дотроо нэлээд их сүүг жаалхан устай хольж, ганцхан тагш будаа хийчхээд гарав

	Бадарчин их өлсөж явсан болохоороо, түүнийг нь чамлаад «Энэ ер нь бүтэхгүй хэрэг болов» гэж бодмогц, босон харайж нөгөө хүүдийтэй будаанаас хоёр тагш овоолон хутгаж мөнөө сүүнд нэмж хийчхээд, жишим ч үгүй галд нь ганц хоёр аргал хаялсаар суув гэнэ.

	Авгай оройн малаа янзалж гүйцээд орж иртэл, гэрийн бусад хүмүүс ч ирцгээжээ. Ингэж байтал будааг ч гаргах цаг болов гэнэ.

	Будаа аягалах үеэр бадарчин өөрийнхөө том аягаа өгч дүүргэсэнд нь ихэд баярлан аваад инээмсэглэн хэлсэн нь «Авгай аа! Та ялихгүй будаа хийх шиг болсон, гэтэл ийм их өсжээ. Та ер нь яасан их арвин сайхан гартай юм бэ? гэсэнд нөгөө авгай их л тааламжтай маасганан инээж: «Ер нь миний гарыг болдоггүй гэдэг юм. Би гараа татах хирээрээ л татдаг юм. Гэтэл тун болдоггүй ихдэж орхиод байдаг юм» гээд давгүй суухад нь бадарчин: «Уа хөөрхий! Зарим нэг ийм арвин сайхан гартай буянтай авгай байх юм даа» гэж егөөдөөд, цадталаа идэж авч гэнэ.

	 


ХАРАМЧ АЙЛД ОРСОН НЬ

	Баадай бадарч нутгаасаа гарч харь хошууны нутагт ороод явж байтал морь нь эцэж ихэд ядарч гэнэ ээ, Аз болоход замд нэг айл харагдсанд цай уухаар чиглэв. Гэтэл тэр айл Бадарч ирж явна гэж мэдээд үүдэндээ нохойгоо уяад гэртээ орчхож гэнэ. Баадай гадаа нь очоод;

	— Нохойгоо хорь оо! гэсэнд бадарчныг орж ирэхээс өмнө байгаа цайгаа ууж дуусгахаар зэрэг зэрэг оочиж байсан болохоор тун завгүй байж гэнэ. Үүдэн дээр нь том халтар нохой архиран хэвтэх нь Баадайд зэвүүн санагдсанд:

	— Нохой зуух уу? гэж хашхирсанд:

	— Манай нохой зуудаг нохой шүү! Та тэгээд яана өөрөө мэд! Гэж гэр дотроос нэг хүн хэлж гэнэ. Баадай шуудхан гэрийн нь ард очоод өрхний нь оосрыг тайчин туурганы нь зөрүүлгийг ярж эхэлсэнд, гэрийн доторх хүмүүс сандран, 

	— Хүүе та яаж байна! гэсэнд:

	— Өө би нохойгүй талаас нь орох гэж байна гэж Баадай хариулжээ. Тэгтэл гэрийнхэн нь гарч ирээд танд нохойгоо хорьж өгье гэж зэрэг зэрэг гуйжээ. Та манай хаалгаар морилон орогтун! гэж бас гуйсанд Баадай ийн хэлжээ.

	— Танайх цайгаа ууж дууссан бол би орсон болох уу даа! Гэсэнд тэр айлынхан ихэд ичиж:

	— Та хаашаа явж байгаа бадарч вэ? гэж гэрийн эзэн асуусанд Баадай хэлсэн нь:

	— Би хаяанаас хаалга хүртэл яваа бадарч аа! Халтар нохойноос болоод хана руу тэмтэрсэн бадарч аа! Халуун цайнаас болоод хар хөлс минь цувсан бадарч аа! гэсэнд тэр айлынхан их л санаа зовцгоож Баадайд дахин цай чанаж зочилсон гэнэ.

	 


ХАРАМЧ АЙЛЫГ ЧАДСАН НЬ

	Хоёр бадарчин явж байтал нэг айл тааралдсанд тэднийд орвол тэр айл саяхан хонь алсан бололтой шинэхэн мах өлгөөтэй байсны дээр тогоон дээр өвчүү, гургалдай зэрэг амттай сайхан мах чанасан байжээ, Хоёр бадарчин тэднийхийг хоолоо гаргахыг нь хүлээж хэчнээн суувч тэр айл хоолоо гаргасангүй. Харин өлгүүр доогуураа тогоотой нь тавиад унтахаар завдсанд хар хүн нь хурхираад өгч гэнэ. Тэгэхлээр нь хоёр бадарчин хоорондоо хэрэлдэж гарчээ.

	— Нартай ирсэн нармигар тархи! гэхэд

	— Намайг дагасан нурнигар тархи! гэвэл

	— Хоосон хоносон хожгор золиг! гэвэл

	— Хоёр тийшээ болсон чигъяа тархи! гэх зэргээр хэрэлдсэнд айлын авгай аятайхан шалтаг гарлаа гэж баярлаад «хоёр бадарч минь манайхаас гарч хэрэлдээрэй!» гэж хөөсөнд тэр хоёр нь бүр чи би дээ тулаад нэг нь «Авгай минь нохойгоо хорьж аль! би явлаа» гээд гарсанд айлын авгай ч гарч гэнэ. Тэгээд гэрийн хаяанд үүргээ бөхлөх дүр үзүүлэн зогсоод гэрт гадаа хоёроос бас л хэрэлдэж гарч гэнэ. Гэр доторх нь

	— Хаа байгаа нь үл олдох тархи гэсэнд нөгөө нь:

	— Хар тогоонд халив болсон чигьяа тархи гэхэд

	— Шизав татав чигъяа тархи гэвэл гаднах бадарчин:

	— Хүйтэн усанд булхаж баймаар золиг гэсэнд

	— Энгэр газар хэвтсэн ч эс багтсан чигьяа тархи гэхэд: 

	— Эвдэн бусган хаямаар чигъяа тархи гэх зэргээр хэрэлдэх энэ хооронд гэр доторх бадарчин тогоотой хоолыг нь янзлан боож өвөртөлж амжаад гэрээс гарч ирэхдээ:

	— Тархий чинь хага цохиод, таргийн чинь савыг бяц дэлсэх сэн гэсэнд айлын авгай:

	— Эрхэм хоёр бадарч минь, иймхэн юмнаас ингэж хэрэлдээд яах вэ? эртхэн явж янзаа олж үз! Бид ч унтлаа гэж гуйсанд мань хоёр бадарч хэрэлдсээр хоёр тийшээ явж хамрын цаагуур орсонд айлын авгай нохойгоо үүдэн дээрээ уяад гэртээ орж нөхрөө сэрээгээд:

	— Хоёр бадарч хойд, урд хамраар далд орлоо хөө, хоёулаа хоолоо идье! гээд тогоотойгоо гаргатал, өвчүүний нь оронд нөхрийг нь арьсан өмдний гуя, гургалдайны нь оронд гурван төө дээс байсанд сая учрыг олж:

	— Ээ! халаг минь! хаа гэхээс харамлах уу? гэж амаа барьж гэнэ. Энэ үед мань хоёр бадарчин хээр суугаад өвчүү, гургалдай хоёрыг нь идэж авчээ.

	 


ХООЛОН ДЭЭРЭЭ ХӨГЛӨСӨН НЬ

	Нэгэн бадарчин орой бүрий болсон хойно нэгэн айлд хоноглохоор очсонд тэр айл зөвхөн хоёр биедээ тааруулан хоолоо чанасан учир бадарчныг аль болохоор гэрээсээ түргэн явуулаад хоолоо гаргаж идэхийг бодон хоолоо гаргасангүй удтал чанаж гэнэ. Бадарчин тэгэхээс тэгэх гэсэн байдалтай хоолыг нь хүлээгээд л суугаад байж гэнэ. Гэрийн эзэн арга ядахдаа: 

	— Бадарч гуай, замд чинь айл алга уу? гээд Манай хойд айл суугаа байх аа! гэж авгайгаасаа лавлан асуусанд:

	Авгай нь «Нохой хуцах нь дуулдаж байна. Суугаа байх аа» гэж хэлсэнд Бадарчин: 

	— Ашгүй дээ маргааш тэр айлд чинь хоног таарах юм байна гэсэнд гэрийн эзэн! «Энэ ер явах царайгүй дэгээ яая даа!» гэж бодохдоо дэмий л;

	— Танай нутаг хаа гээгчид байна даа? гэж асуусанд: Бадарчин: 

	— Намайг байхад үйхэд байсан. Дараа нь оргиход буусан одоо ч лав ширгэхэд өвөлжиж байгаа биз дээ! гээд тогоо уруу нь өнгийсөнд, айлын авгай арга ядан ичингүйрч ширгэж байгаа тогоотой хоолоо гаргахад, яг хоёр мөч байсан тул арга буюу бадарчны өмнө тавьж гэнэ. Бадарчин түүнийг нь аваад;

	— Дулаахан өвөлжихдөө сайхан даа! гэж хэлээд цөмийг нь идэж орхиод тавгийг нь буцаасанд айлын эзэн таваг руугаа хараад: 

	— Мөн хөглөв өө! гэсэнд Бадарчин:

	— Зүгээр зүгээр! Энэ дүнгийн юмыг аль тэр гэх вэ? Сайхан нойрсоорой! гэж хэлээд яваад өгч гэнэ.

	 

	 

	 

	 

	 

	 

	 

	
ХОШУУ НОЁНОО МЭХЭЛСЭН НЬ

	Баадай нэгэнт нутгаасаа оргон гарч яваа болохоор хошуу ноён нь замд тохиолдвол тун базаахгүй хэрэг болох нь илт байв. Гэтэл Баадайн явах замын өмнөөс хошууны ноён заларч айсуй гэнэ. Тэгэхэд нь Баадай эрүүндээ ямаан сахал хийж, уутан малгай өмсөн зүсээ буруулснаар:

	 

	“Олныг хэсэж олгой дүүргэдэг

	Түмнийг хэсэж тэнхэрцгээ дүүргэдэг

	Баруун зуугийн бадарчин

	Барга, цахрын тэнүүлчин байна, би!

	Толгойн чинээ тос ч яах вэ.

	Малгайн чинээ мах ч яах вэ.

	Алд дэлэм хос ч яах вэ.

	Ам байр даавуу ч яах вэ ээ!

	Буянтан минь хайрлаарай! ”

	 

	хэмээн бархирсаар замын хажуугаар гарч явтал, түүнийг ноён нь хараад таньсангүй. Харин

	“Хөөрхий энэ муу гуйлгачинд юм өгч тус болъё” гэж бодоод ноёнтон нь өврөө уудлан, 

	— За чи намайг явсан газар бүхэндээ сайн хэлж яваарай!” гээд таван лангийн ембүү гарган өгч гэнэ. Тэгэхэд нь Баадай ийн хэлэв:

	 

	— Ноёныхоо нэрийг ном болтол уншаад

	Нохойн толгойг ноос болтол саваад

	Саарын замыг тоос гартал жирийлгээд

	Сармай дээлийг самбай болтол хэснэ дээ!

	 

	гэсэнд, ноёнтон ихэд сайшаан талархах сэтгэл төрөн “Уухай хө, сайн байна. Миний нэрийг ном болтол уншаад, газрын мухар хүртэл яваарай” гэсэнд Баадай мөнгийг авч адислан мөргөөд, цааш замаар орон явахдаа;

	 

	— Ембүү өгсөн ноёнтон минь

	Тампуу болтол таргалаг!

	Мөнгө өгсөн ноёнтон минь

	Мөгөөрс болтлоо наслаг! 

	 

	гэж “ерөөхөд” хошууны ноён нь “Энэ бадарч намайг сайхнаар магтаж байна” хэмээн баярлаж цааш явж гэнэ.

	 


ХҮҮ ХАРСАН НЬ

	Урьд нэгэн бадарчин зуны нэг сайхан өдөр зуслангийн айлуудаар хэсэн явж байгаад нэг айлд орсонд айлын авгай хүүхдээ хөхүүлж сууснаа бадарчныг хараад:

	— Бадарч гуай! Та энэ хүүхдийг хараад байж байгаарай. Би үнээгээ савгаад ирье! гээд хувингаа барьсаар гарч гэнэ. Удсангүй бие биеийгээ танихгүй хоёр амьтан нэг нэгийгээ ширтэн суутал бадарчны харцнаас айсан жаал хүү бархирч гарч гэнэ. Гаднаас нөгөө авгай хувингаа барин орж ирээд: 

	— «Та хүүг минь уйлахад юунд эс авав гэж хэлсэнд бадарчин 

	— Би чиний хэлснээр өмнөөс нь хараад л байлаа. Гэтэл ашгүй уйлж гарлаа шүү гэсэнд авгай хүүгээ аргадаж дуугай болгоод: «Одоо хүүг уйлбал та авдаг юм шүү, би үнээгээ сааж дуусгая» гээд бас л гарч явж гэнэ. Удсангүй хүү нь бас л уйлж гэнэ. Тэгэхлээр нь бадарчин хүүг нь тэврэн гарч үүрэг дээрээ суулган бөхлөөд үүрсээр алсын замд гарч гэнэ. Гэтэл хүүгийн эх ихэд сандран хойноос нь гүйж ирээд: 

	— Бадарч гуай та юу болж байгаа чинь энэ вэ? гэсэнд: Чи л өөрөө хүү уйлбал та авдаг юм шүү гэсэн шүү дээ! Тэгээд ашгүй уйлахаар нь хүүтэй боллоо гэж бодоод аваад явж байна, Эртхэн нэг айлд очиж хүүдээ юм уулгая гэсэнд: Тэр авгай 

	— бадарчнаас хүүгээ салган авч гэртээ урин цай хоол хийж өгч дайлаад явуулсан гэдэг.

	 


ШАЛИГ БАДАРЧИН

	Эрт урьд цагт нэг шалиг бадарчин айл хэсүүчлэн явдаг байжээ. Нэг намар тэр бадарчин айл хэсүүчлэн өдөр сар өнгөрөөж явснаа хотын нэлээн баян айлд очтол, “Еэ ашгүй нэг лам морилж ирлээ” гээд мөн айлын хижээлхэн авгай нохой хорьж өгчээ.

	Авгай сандарч, бадарчинд олбог дэвсэж өгөөд, цай чанаж, өмнө нь ширээ тавин, их л хүндэтгэсэнд бадарчин улам додийж, дүвчин зан гаргаж байв аа.

	Айлын авгай ч бадарчинд биширч, эгээ л багш ламтан гэж нэрлэх нь дутуу байж гэнэ.

	Гэтэл оройхон хэрд хонь хариулж явсан арван наймаас арван есийн багцааны настай цэвэрхэн хүүхэн орж ирмэгц, эх нь, “Хүүе ламтанд залбирч мөргө” гэж хэлсэнд хүүхэн аргагүй болоод, бадарчны зүг тоомсоргүй алхлан очжээ.

	Бадарчин зүүж яваа бурхнаар адис тавихын хамт хүүхний өрөөсөн хацрыг гараар илж аваад, чихэнд нь “Шөнө очно шүү” гэсэнд, хүүхэн, “Жа тэгээрэй! Хотны хойно” гэв.

	Бадарчин тэсгэлгүй баярлан шөнө болохыг хүлээж ядан байв.

	Бадарчин хэвтэж байгаад улс амьтны дуг нойрон дундуур сэмхэн босож, чармаан нүцгэн ганц улаан даалимбан тэрлэгээ нөмөрч гараад, хоттой хонины хойно очтол, ашгүй нөгөө хүүхэн том гэгч нь хөх ямаан дахаар хуччихсан унтаж хэвтээ бололтой. Бадарчин муу тэрлэгээрээ давхарлаж хучаад, өвөрт нь орох гэтэл, нэг том ухна босон харайж, нөгөө муу тэрлэгийг хоёр эвэртээ өлгөөд алга болов. Бадарчин нүцгэн хоцроод, яах ч учраа олж ядан байтал, хонь үхэр үргэж, гэрийн хүн цөм гарч, “Туу, гууг” бололцон, зуудаг нохойгоо тавьж, хий буу бууджээ. Бадарчин сандарч, бушуухан хураалттай тэргэн дор очиж хоргодлоо.

	Бадарчин бөн бөн чичирсээр арай гэж үүр цайлгаж харвал, дардгар цагаан цан, газар сайгүй унаж, хонь үхэр амгалан тайвнаар хэвтэцгээнэ. Гэвч энэ ч ямааны эвэрт улаан даалимбаны өөдөс, тэр ч ямааны эвэрт улаан даалимбаны өөдөс жижигхэн дарцаг өлгөөстэй юм шиг харагдана. Зуудаг хоёр том нохой, дөрвөн хөллөж хэвтээ бадарчныг тэрэгний хоёр талд отоод хэвтчихсэн байжээ.

	Гэтэл ашгүй дэмий л их удсангүй айлын нөгөө хүүхэн босож хоёр нохойгоо дуудаж уяад, хог үнсээ цэвэрлэхдээ бадарчны цамц, өмд, гутлыг гадаа гарган тавив. Бадарчин сэмхэн очиж, хувцсаа өмсөөд, гэр дээр байсан үүргээ авч үүрээд нохой шуугиулан, дан цамц өмдтэйгөө ухаан зулаггүй алга болов гэнэ.

	 


ҮЛГЭР ЯРЬСАН НЬ

	Нэг бадарчин замын гудас тохиолдсон айлд хоног тааруулан сайтар амарч унтахаар шийдээд нэг айлд очсонд тэр айл бадарчныг үлгэр ярьж өгвөл унтуулна эс яривал хөөж явуулна гэж болзол тогтоосонд бадарчин «шөнийн турш сайхан үлгэр ярина» гэж амлаад тэр айлд хоол, цай хийлгэж тухлан сууж гэнэ. Үдэш болсонд тэр айлын хүмүүс

	«За бадарчин гуай та үлгэрээ эхлэхгүй юу» гэсэнд: бадарчин: — орондоо доо ороод эхэлье гэж гэнэ. Үлгэр сонсохын тулд бадарчинд сайхан ор засаж өгөөд, өөрсдөө орондоо орцгоон хэвтэж гэнэ. Тэгээд «За одоо үлгэрээ эхлэгтүн!» гэж гуйсанд бадарчин ийн хэлрүүн:

	— Урьд би цагийн сайхан, зуны дэлгэрт Зандан зуугийн замаар занхаг занхаг гээд л алхаж явна гэхэд:

	— За тэгээд! гэх сонсогдоход:

	— Замын хажуугаар зандан ч ургасан байх юм, замбага ч ургасан байх юм. Замбуу тив гэдэг мөн ч сайхан даа! гээд дуугүй болоход нь:

	— За цааш нь! гэж шохоорхон асуусанд бадарчин:

	— Залуу байхад мөн ч томоогүй байж л дээ! Замаар явахгүй заавал зандан модны төгөл дундуур явдаг байж билээ! гээд бас л дуугүй болоход:

	— Тэгээд цааш нь гэхэд:

	— Цаашаа яваад л байлаа... яваад л байлаа гэхэд нь: 

	— За тэгээд юу болов оо! гэхэд:

	— Тэгтэл замын хажууд нэг гозойсон шар юм гараад ирлээ шүү! гээд таг дуугүй болж гэнэ.

	— Тэр чинь тэгээд юу байв аа! гэхэд Баадай:

	— За! за! юу байх вэ, зурам л байхгүй юу! тэгээд л нүх рүүгээ ороо л биз. Зуны шөнө богино гэдгийг эс мэдэх биш унтацгаа гэж хэлээд хурхирч гарч гэнэ ээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

